
კვირის პალიტრა 

რატომ ჩამოდის აშშ-ის სპეციალური ჯგუფი საქართველოში (კვირის პალიტრა)

ავტ. რუსუდან შელია

სტატიის თანახმად, დეკემბრის მიწურულს პრემიერ-მინისტრმა გიორგი კვირიკაშვილმა განაცხადა, რომ უსაფრთხოების სისტემის შეფასების მიზნით საქართველოს​ აშშ-ის სპეციალური ჯგუფი უახლოეს დღეებში ეწვეოდა. მისივე განმარტებით, აშშ-ის მთავრობას თავად მიმართა თხოვნით, სპეციალურ ჯგუფს გამოეკვლია, რა მიმართულებითაა აუცილებელი ქვეყნის უსაფრთხოების გაძლიერება.
"კვირის პალიტრა" დაინტერესდა, ჩამოვიდა თუ არა აშშ-დან სპეციალური ჯგუფი და რა იქნება მათი შესწავლის ობიექტი.
თავდაცვისა და უშიშროების კომიტეტის თავმჯდომარე ირაკლი სესიაშვილმა განმარტა, რომ უმაღლესი საკანონმდებლო ორგანო არ არის ინფორმირებული​ და არც სამუშაო პროცესშია ჩართული. სტატიაში ნათქვამია, რომ ინფორმაცია​ არა აქვთ არც პრემიერ-მინისტრის ადმინისტრაციაში.
შს სამინისტროში კი განაცხადეს, რომ სპეციალური ჯგუფის შესახებ ინფორმაციის გაცემის უფლება ამ ეტაპზე არა აქვთ, თუმცა, მათი ჩამოსვლის საკითხი დღის წესრიგში აქტიურად დგას.

ექსპერტი მამუკა არეშიძე ფიქრობს, რომ ამერიკული ჯგუფი არამხოლოდ საქართველოს, მთლიანად რეგიონის უსაფრთხოების სისტემების შესასწავლად ჩამოდის და ეს მათი ინიციატივა იქნებოდა. 
მისივე განმარტებით, 20 ნოემბრიდან დღემდე ჩატარებული ყველა ანტიტერორისტული ოპერაცია ამერიკელი​ და სხვა დასავლელი პარტნიორების სპეც​​​ს​ამსახურების ჩართულობით განხორციელდა.​ ამერიკელები მანამდეც აქტიურად იყვნენ ჩართული​ ქვეყანაში საეჭვო პირების გადაადგილების საქმეში. ჩატაევის​ საქართველოში შემოსვლასთან დაკავშირებით ცნობა კი, მისი ინფორმაციით, ქართველმა სპეცსამსახურებმა ისრაელისგან მიიღეს.​
არეშიძე ელის, რომ ამერიკული ჯგუფი ქართველ სპეცსამსახურებს როგორც კვალიფიკაციის ამაღლების, ასევე ტექნიკური აღჭურვილობის კუთხით, მნიშვნელოვან დახმარებას გაუწევს.

პანკისს "ცრემლების" არ სჯერა (კვირის პალიტრა)

ავტ.  ნინო ბურჭულაძე

სტატიის თანახმად, 26 დეკემბერს პანკისში სპეცოპერაციისას​ დაკავებულ პირთა ვინაობამ ცხადყო, რომ ჩატაევის ჯგუფის გამოვლენის საქმე ჯერ დასრულებული არ არის, რადგან ნაკლებად დამაჯერებელია, რომ "ისლამური სახელმწიფოს" ტერაქტების შემოქმედი მხოლოდ პანკისელი ახალგაზრდების იმედზე ყოფილიყო.
ჟურნალისტი წერს, რომ სუს-ის წარმომადგენლების და პანკისელი უხუცესების შეხვედრა უშედეგოდ დამთავრდა და ხეობაში, სადაც ალბათ, ყველაფერი კარგად იციან და წარმოდგენილ ვიდეომასალასაც ვერსად გაექცევიან, მაინც უარყოფენ დაკავებული პირების კავშირს ტერორისტულ ჯგუფთან.
4 იანვარს გავრცელებული ვიდეოფირის არ სჯერა მაჩალიკაშვილის ოჯახს და საქმეზე კვლავ ობიექტურ გამოძიებას ითხოვს.

სტატიის ავტორი აღნიშნავს, რომ უკანასკნელ დღეებში განვითარებულმა მოვლენებმა კიდევ ერთხელ ცხადყო, რომ საზოგადოება ვერ აცნობიერებს იმ საფრთხეს, რაც "ხალიფატის" ერთ-ერთი ლიდერის საქართველოში ყოფნას უნდა მოჰყოლოდა, ამიტომ საზოგადოების მაღალ ინტერესს იწვევს არა საქართველოს როგორც ტერორიზმის სამიზნედ ქცევა, არამედ ამ პროცესის ერთი ეპიზოდი - დაკავებული პირის დაჭრა. ჟურნალისტი დასძენს, რომ კვალიფიციური გამოძიების პირობებში, დაკავებების პროცესი, სავარაუდოდ, გაგრძელდება. 

პროკურორი: "მარგველაშვილი წუხს, ოდესმე ვინმეს მასთანაც არ გაუჩნდეს კითხვები" (კვირის პალიტრა)

ავტ. რუსუდან შელია

სტატიაში საუბარია სანდრო გირგვლიანის საქმის ერთ-ერთ ეპიზოდზე საქართველოს ყოფილი პრეზიდენტის მიხეილ სააკაშვილსთვის ბრალის წარდგენაზე.
 სააკაშვილის ბრალმდებელი​ პროკურორი ირაკლი ნადარეიშვილი განმარტავს, რომ საქმეში არსებობს ყოფილი მაღალჩინოსნების ჩვენებები, თავად მისი პოზიცია კი ემყარებოდა სტრასბურგის სასამართლოს გადაწყვეტილებას, და იქ წარდგენილ არაერთ ვიდეოსიუჟეტს, სადაც სააკაშვილი, ფაქტობრივად, აღიარებდა დანაშაულს, თუმცა ამას პოლიტიკურ შეცდომად მიიჩნევდა. 
რაც შეეხება ექს-პრეზიდენტის განცხადებას, რომ სასამართლომ მას 3 წლით პატიმრობა მიუსაჯა​ არა უშუალოდ გირგვლიანის​ საქმეზე, არამედ აგვისტოს ომის შემდეგ გამოცემულ შეწყალების აქტზე, როდესაც მან ყოფილი სამხედრო პირებიც, ჯამში 166 კაცი შეიწყალა, ნადარეიშვილი ამას აბსურდს უწოდებს. მისი განმარტებით,  შეწყ​ალებულთა დიდ ნაწილს სამხედრო წოდება არც ჰქონდა. მისივე ინფორმაციით, 2008 წლის 11 აგვ​ისტოს ბაჩანა ახალაიასა და დავით ჩხიტუნიძის განკარგულებით დაკავებულები ციხიდან გამოიყვანეს, რადგან ყველას ჰქონდა​ ინფორმაცია, რომ სააკაშვილმა შეწყალების აქტს ხელი მოაწერა. ისინი მოდულის შენობაში მიიყვანეს, სადაც კონსტიტუციური დეპარტამენტის სხვა თანამშრომლებთან ერთად დაურიგეს იარაღი და გორში წაიყვანეს, შეწყალების განკარგულებას კი სააკაშვილმა ორი თვის შემდეგ მოაწერა ხელი.
ჟურნალისტის კითხვაზე, ხომ არ არის ეს მინიშნება, რომ შესაძლოა, პროკუ​რატურა მომავალში გიორგი მარგველაშვილის მიერ გამოცემული შეწყალების აქტებითაც დაინტერესდეს, ნადარეიშვილი პასუხობს, რომ კანონის წინაშე ყველა თანასწორი უნდა იყოს.

"ნაციონალური მოძრ​აობის" წევრი ხატია დეკანოიძე ამბობს, რომ იუსტიციის საბჭო მოსამართლე გიორგი არევაძეს აუცილებლად დააწინაურებს სააკაშვილის საქმის გამო. მისივე თქმით, მოსამართლე გავიდა კონსტიტუციური ჩარჩოდან, სასამართლო სისტემა ჩამოიშალა და მოსამართლეები ასრულებენ მხოლოდ ბიძინა ივანიშვილის ბრძანებებს, რაც ქვეყანას დააზარალებს.

გენერალური შარი - რით ვერ ეღირსა თბილისს გენგეგმა?!  (კვირის პალიტრა)

ავტ. ემა ტუხიაშვილი

სტატიის თანახმად, დღეს თბილისს ახალი მერი ჰყავს, თუმცა, დედაქალაქის განვითარების  გენერალური გეგმის​ ბედი კვლავაც გაურკვეველია. არ  არის გამორიცხული, აღმოჩენილი ხარვეზების გამო ადგილობრივმა ხელისუფლებამ გენგეგმაზე მომუშავე ჯგუფთან ხელშეკრულება საერთოდ გააუქმოს. 

გენგეგმაზე მომუშავე ჯგუფის "სითი ინსტიტუტ საქართველოს" დირექტორი მამუკა სალუქვაძე ამბობს, რომ სამუშაო პროცესი თითქმის დასრულებულია, მაგრამ მიწურულს მოხდა დიდი გაუგებრობა. როგორც აღმოჩნდა, დოკუმენტის შემფასებელი საექსპერტო ჯგუფი აღარ არსებობს და მერიის არქიტექტურის სამსახურმა კომპანიას სრულიად ახალი კითხვებით და შენიშვნებით მიმართა და აქვე აცნობა, რომ თავად შეუძლია გენგეგმის ინსპექტირება. 
“სანამ ჩვენ გენგეგმაზე ვმუშაობთ, მერიის არქიტექტურის სამსახურში ხუთი ხელმძღვანელი შეიცვალა და ყველას თავისი მოთხოვნა და ხედვა აქვს. ბოლო წლებში თბილისთან დაკავშირებული ყველაზე დიდი კვლევა სწორედ ჩვენ ჩავატარეთ. ამიტომ, არ ვფიქრობ ცუდზე, მგონია, რომ ყველაფერი გაირკვევა და თბილისს მიწათსარგებლობის გენერალური გეგმა ექნება.“ - ამბობს სალუქვაძე. 

გენგეგმაზე მომუშავე ექსპერტთა ჯგუფის წევრი ლევან ბერიძე განმარტავს, რომ საკითხი ორ ნაწილად უნდა გაიყოს - რამდენად მიესადაგება გენგეგმის კონცეფცია იმ ხედვას, რითაც ამ კომპანიამ თავდაპირველად გაიმარჯვა და იყო თუ არა ეს კონცეფცია სრულყოფილად დამუშავებული. „ჩვენი, ექსპერტების მოვალეობა იყო, შეგვესწავლა, რამდენად პასუხობდა შესრულებული სამუშაო დასახულ დავალებას, მოთხოვნებს. იმ ეტაპზე, სანამ ჩვენ ვიყავით ჩართული, გენგეგმა დასმულ ამოცა​ნებს პასუხობდა.“ - აცხადებს ბერიძე და აქვე, განმარტების სახით დასძენს, რომ გენერალურ გეგმაში განისაზღვრება ზოგადი ხედვა და პრინციპული საკითხები, დანარჩენი კი სხვა ეტაპების საქმეა და სხვა სამსახურები უნდა ჩაერთონ.

ბორჯომის ხეობას ახალი საფრთხე ემუქრება?! (კვირის პალიტრა)

ავტ. რუსუდან შელია

სტატიაში ნათქვამია, რომ ბორჯომის ხეობაში ხანძრის შედეგად დამწვარ ტერიტორიაზე წყალშემკრები აუზის 100% განადგურებულია და გაზაფხულზე, ნახანძრალ ტყეს უხვ ნალექთან გამკლავება გაუჭირდება, შესაბამისად, მეწყერის რისკები გაორმაგებულია. 
გეოლოგი გიორგი ლომინაძე ამბობს, რომ დღეს ბორჯომის ტყის უზარმაზარი ტერიტორია აბსოლუტურად მოტიტვლებულია, იქ მხოლოდ დამწვარი მორებია დარჩენილი, რომლებიც უხვი ნალექის შემთხვევაში აუცილებლად დაგორდება და შესაძლოა, მოსახლეობას საფრთხე შეუქმნას. მისივე თქმით, უპირველესად, აუცილებელია მდინარის გაწმენდა, მაგრამ ეს სამუშაოები ჯერ არ დაწყებულა. ასევე, მარტის დასაწყისიდანვე აუცილებელია მონიტორინგი - რა ინტენსივობით მოდის ნალექი ხეობაში. ლომინაძე დასძენს, რომ სწორედ ამის ზუსტი ანალიზის შემდეგ უნდა დაიგეგმოს სხვა პრევენციული ღონისძიებები. 


ალია

 რას მალავს სუს-ი პანკისის სპეცოპერაციის საქმეში და რა შეიტყო „ალიამ“?(ალია)

ავტ. ანი დვალიშვილი

  გამოცემას საკუთარი წყარო პანკისის სპეცოპერაციის დეტალებზე ესაუბრება. „ალიას“ წყაროს ცნობით, პანკისის სპეცოპერაცია ისევე როგორც სალოსის ქუჩაზე განხორციელებული მოქმედებები სუს-ის უფროსის მოადგილემ  იოსებ გოგაშვილმა დაგეგმა. პანკისის სპეცოპერაციისას მას მეორე შანსი მისცეს, რადგან სალოსის ქუჩაზე ჩატარებული მოქმედებები  წარუმატებლობად ჩაითვალა. „ალიას“ წყაროს შენიშვნით, სუს-ი ფაქტების გასაჯაროების მოთხოვნას მოუმზადებელი შეხვდა და მაჩალიკაშვილთან დაკავშირებით  უწყებას ოპერატიული მასალაც კი არ აღმოაჩნდა, ხოლო ის მასალა, რაც გაავრცელეს მაღაზიის გარე და შიდა პერიმეტრზე  გადაღებული კადრები იყო. მაჩალიკაშვილი ჩატაევის გარემოცვის წევრებს იცნობდა, თუმცა ისევე, როგორც ბევრი სხვა, პანკისის ხეობაში, ხოლო ტელეფონის საყიდლად მათ იმიტომ გაჰყვა, რომ ტექნიკაში კარგად ერკვეოდა და ეს  „ მეგობრული ჟესტი“ და „პატივისცემა“ იყო. ასე გაჰყვებოდნენ   სტუმრებს „ტანსაცმლის საყიდლადაც“. ამავე წყაროს ცნობით, ქართულ მედიაში არ გაშუქებულა ფაქტი, რომელიც ახალ წლამდე თურქეთში მოხდა. სტამბოლში ჩაცხრილეს ახალგაზრდა კაცი, რომელიც საქართველოს მოქალაქე, კანონიერი ქურდი  დავით ალხანიშვილი / იგივე დათო პანკისელი აღმოჩნდა. 

„ალიას“ წყარო ამბობს, რომ არ იცის რა კავშირშია ერთმანეთთან პანკისის სპეცოპერაცია და სტამბოლში მომხდარი მკვლელობა, თუმცა აღნიშნავს, რომ ტერორიზმის კვალი ქართველ სამართალდამცველებს პანკისიდან მალე ისევ თბილისში ჩამოიყვანს.
 „სოსო გოგაშვილს ეშინია, რომ გარეთ მყოფი ოთო აბესაძე ბერა ივანიშვილს დაუკავშირდება და მას ამით პრობლემები შეექმნება“ (ალია)

ავტ. ლევან ჯავახიშვილი

„ალიას“ წყაროს ცნობით,  ოთარ აბესაძის საქმეზე სასამართლოზე ზეწოლას სოსო გოგაშვილი ახდენს, რომელსაც ეშინია რომ გარეთ მყოფი აბესაძე ბერა ივანიშვილს დაუკავშირდება და  გოგაშვილს პრობლემებს შეუქმნის. წყარო ამტკიცებს, რომ აბესაძემ ისეთი რამ იცის, რაც სოსო გოგაშვილის კარიერას დაასრულებს, შესაბამისად, მისი პირადი პატიმარია.

 გაზეთის წყარო ამბობს, რომ ოთარ აბესაძე  „ქართული ოცნების“ შიდა კულუარულ დაპირისპირებას შეეწირა და გოგაშვილისა და კიდევ რამდენიმე პირის ინტერესების მსხვერპლი გახდა. ამავე წყაროს ცნობით, სწორედ ოთარ აბესაძემ მიაწოდა  თბილისის სახელმწიფო უნივერსიტეტში ახლაგაზრდებს ცნობა ოდეერის არსებობისა და მისი ვინაობის შესახებ.

 რა იაღლიშები მოუვიდათ „ქოცგამპრავებლებს“ რატიანის საქმეში?(ალია)

ავტ. ლევან ჯავახიშვილი

 წერილის ავტორი თვლის, რომ  მწერალ ზვიად რატიანის საქმეში სასამართლოს მტკიცებულებად არ უნდა მიეღო პროკურატურის მიერ წარდგენილი მასალა, რადგან ეს კადრები დამონტაჟებული  და არასრული იყო, შესაბამისად, ვერ ასახავდა მომხდარს ( არ ჩანდა რატომ დაიწყო კონფლიქტი, რატომ ჩხუბობდა რატიანი და რატომ იყო მისი ტანსაცმელი დასვრილი ტალახით).

ჟურნალისტი ახსენებს მკითხველს, რომ ის  მწერლები  ვინც რატიანი დაიცვა, მათ შორის დავით ტურაშვილი და რატი ამაღლობელი, მიხეილ სააკაშვილის მმართველობის დროს, ასევე იმაღლებდნენ  ხმას უსამართლობის  წინააღმდეგ. მაგალითად, დათო ტურაშვილმა  2006 წელს მომხდარი ციხის ბუნტისას დაურეკა გიგა ბოკერიას და უშვერი სიტყვებით აგინა.

 ეკა ბესელია თვითონ რომ დადიოდა ხალხში და  კომუნალურების განახევრებაზე საუბრობდა, როგორც მითხრეს, ახლა თურმე ოქროს ლუსტრა უკიდია სახლში (ალია)

ავტ. ნინო ლაბარტყავა

 ინტერვიუ ლადო სადღობელაშვილთან

 „პიდარასტს დაერქმევა პიდარასტის სახელი და პუტანკას პუტანკის სახელი“- ამბობს ქართველ ჟურნალისტებზე საუბრისას „ქართული მარშის“ ლიდერი ლადო სადღობელაშვილი და ახალი  აქციების სეზონს პრეზიდენტ  მარგველაშვილის   სასახლესთან აანონსებს. სადღობელაშვილის თქმით, უახლოეს მომავალში, „ქართული მარში“ სწორედ  გიორგი მარგველაშვილის წინააღმდეგ გამართავს აქციებს, რადგან ეს არის კაცი, რომელმაც პრეზიდენტის სასახლე ნარკომანების “პრიტონად“ აქცია. რესპოდენტის ცნობით, გიორგი მარგველაშვილის მეუღლე და  მეუღლის ძმა ოფიციალური ნარკომანები არიან,  ისინი მეტადონის პროგრამის ოფიციალური სიებიდან პრეზიდენტის  ხელშეწყობით  ამოიღეს. ლადო სადღობელაშვილის მტკიცებით, მაკა ჩიჩუა ნარკოტიკის გასაკეთებლად პეკინზე ერთერთი პირის სახლში დადის, „სადაც დიდი მიდი-მოვდივართ აქვთ გამართული“.  სადღობელაშვილის ცნობით, მარგველაშვილი კიდევ აპირებს საკუთარი კანდიდატურის წამოყენებას პრეზიდენტის პოსტზე, რაც სრულიად გაუგონარი ამბავი იქნება, რადგან მარგველაშვილი არაფერს წარმოადგენს/.რესპოდენტის სიტყვებით,  მარგველაშვილი ისევე როგორც მისი წინამორბედი, წარმატებით ხარჯავს ბიუჯეტის ფულს მივლინებებში, სადაც ფუფუნებით ცხოვრობს და თუკი სააკაშვილს   მოეკითხა ყველაფერი მარგველაშვილსაც უნდა მოეკითხოს.
 რესპოდენტი აკრიტიკებს ქართულ მედიას და ჟურნალისტებს „ქართული მარშის“ წინააღმდეგ შეთქმულებაში ადანაშაულებს. სადღობელაშვილის ცნობით,  დიანა ტრაპაიძეს მითითება აქვს მიღებული ბოკერიასა და ხიდაშელისგან, რომ „ქართული მარშის“ წევრები ეკრანს არ გააკაროს. ასევე ცუდად არიან განწყობილი „ქართული მარშის“ მიმართ ნინო შუბლაძე და ნანა ლეჟავა, რომლის მეუღლემ, ვინმე „ვოვამ“ „ქართული მარშის“ წევრ გოგონას ბინა ჩაუდო სამევახშეო ორგანიზაციაში და  ვალი აღარ გაუსტუმრა. ლადო სადღობელაშვილი მიმართავს დიმიტრი ქუმსიშვილს და ურჩევს ხელი არ დააფაროს დავით კოდუას, რომელიც „ბიზნესშია“ და რომელსაც ქუმსიშვილი მფარველობს. რესპოდენტი ამბობს, რომ დავით კოდუამ გამოისყიდა სასტუმრო „საქართველოს“ მთელი წილი და  არაბებს მიჰყიდა. არაბები კი სასტუმროს ბორდელად გადააქცევენ.
 ლადო სადღობელაშვილი  მკვეთრად აკრიტიკებს „ქართულ ოცნებას“ ელექტროენერგიაზე გაზრდილი საფასურის  და გაძვირებული ცხოვრების გამო. სადღობელაშვილი სახელისუფლებო გუნდს წინასაარჩევნო დაპირებებს ახსენებს. სადღობელაშვილი „ქართულ ოცნებას“ კორუფციასა და ხალხის ფულის მითვისებაში ადანაშაულებს. „ქართული მარშის“ ლიდერის თქმით,  „ეკა ბესელიას, თვითონ რომ დადიოდა ხალხში და  კომუნალურების განახევრებაზე საუბრობდა, ახლა თურმე ოქროს ლუსტრა უკიდია სახლში“, რაც ასე  მარტივად არ ჩაივლის!!!.

 სამინისტროებში დიდი ფულის საკეთებლად მოფიქრებული სქემა(ალია)

ავტ. დიანა ლიპარტელიანი

 ინტერვიუ მამუკა ტუსკაძესთან

  მამუკა ტუსკაძე სახელმწიფო ტენდერების ელექტრონულ სისტემაში არსებულ კორუფციულ ხვრელებზე საუბრობს გამოცემასთან.  ტუსკაძის თქმით, „დღეს ასეთი სქემა აქვთ შემუშავებული- ორი ან სამი ახლობელი კომპანია მონაწილეობს ტენდერში, მერე ერთერთი მათგანი ასაჩივრებს რაიმე დეტალს, ეს პროცესი იწელება 5-6 თვე. ქმნიან ხელოვნურ ფორსმაჟორს, რომ პირდაპირ გამარტივებულ შესყიდვამდე მივიდნენ, რომ შემსყიდველმა ერთპიროვნულად გადაწყვიტოს, ვის გაუფორმოს ხელშეკრულება და მერე მიიღოს ატკატი“. ტუსკაძე ამბობს, რომ მას მომზადებული აქვს პროექტი, რომელიც კორუფციული ხვრელების შემცირებას ისახავს მიზნად და მალე წარუდგენს საკანონმდებლო ორგანოს.

 გამოცემის შენიშვნით, ტუსკაძის მიერ  წარმოდგენილი სქემით მღებრიშვილის მინისტრობისას სახელმწიფომ მილიონი ლარით იზარალა.

 დამატებით რამდენ ათას ლარს გადავიხდით ჩვენი ჯიბეებიდან კალაძის მოგონილი „მრჩევლების“ სარჩენად (ალია)

ავტ. დიანა ლიპარტელიანი
 ინტერვიუ ლევან ხაბეიშვილთან

 თბილისის საკრებულოს წევრი ლევან ხაბეიშვილი ქალაქის ახლად არჩეულ მერს კახა კალაძეს, ხაბეიშვილის აზრით, დაპირებებიდან გადაცდომის ფაქტებს ახსენებს და კალაძის  მიერ „მოგონილ“ თანამდებობებზე საუბრობს.
 ხაბეიშვილის  სიტყვებით, კახი კალაძემ მოატყუა ამომრჩეველი, როდესაც თქვა რომ   ხარჯებს შეამცირებდა მერიაში, რადგან  ახლადარჩეულმა მერმა ის კომისიები გააუქმა, სადაც ხელფასებს ისედაც არავინ იღებდა, სამაგიეროდ , დაჩქარებული კონკურსი გამოაცხადა, ისეთ თანამდებობებზე რომელსაც არც კონკურსი სჭირდება და არც ტესტი - პირდაპირ გაწერილია განცხადებაში   კონკრეტული მოთხოვნები, რომელ თანამდებობაზე ვინ  არის შერჩეული.

ლევან ხაბეიშვილი: „საქმე ისაა, რომ 20-ზე მეტი ასეთი  თანამდებობა მოიგონა ახალმა მერმა და ამას ჩვენ თბილისელები გადავიხდით. რაც შეეხება ამ ე. წ. მრჩევლებს- რისთვისაც წესით, ამ ადამიანებს ქირაობს - ამ მიმართულებით ჩვენ გვყავს საქალაქო სამსახურის უფროსები, მერი რომ გვეუბნება მედიის მიმართულებით 5600 ლარიანი მრჩეველი გვჭირდებაო. აბა საზოგადოებასთან ურთიერთობის სამსახურის უფროსი რისთვის ჰყავს? ან პიარის სამსახური- ორად რომ ჰყავს თან ესენიც გაყოფილი?! მრჩევლობა ხომ სწორედ მათი მოვალეობაა?.. 20 იანვრიდან ახალი კანონმდებლობით, რომელიც ადამიანების რანგირებას გულისხმობს. დიდი ალბათობით, კიდევ უფრო გაიზრდება მერიებში დასაქმებულთა ანაზღაურება“.
 ხაბეიშვილის თქმით, კალაძემ  კიდევ ერთი პირობა  ვერ შეასრულა- ვერ აღკვეთა უკანონო მშენებლობები და ამის მაგალითია, აბანოთუბნის ზემოთ  სამშენებლო მიზნებისთვის დაწყებული კლდის ნგრევის პროცესი.

 დიმა ჯაიანი საფლავში გადაატრიალეს(ალია)

ავტ. ნანა სულავა

 „ალიას“ ცნობით, აფხაზეთის კულტურისა და განათლების მინისტრად „მწარე“ „ ნაციონალს“ მანანა ქვაჩახიას ნიშნავენ. ჟურნალისტი წერს, რომ ქვაჩახია სააკაშვილის მმართველობისას  მეგის ქარდავამ დანიშნა მინისტრის მოადგილედ და დღეს ასეთი საკადრო გადაწყვეტილება უსამართლოა.

 რა სიკვდილი გვჭირს ქართველებს, რა უნდა გვიქნან მეტი, როდის გამოხვალ ქუჩაში როდის?(ალია)

 ავტ. ლაურა აბრამია

 ინტერვიუ გოგი  წულაიასთან

 გოგი წულაია აღშფოთებულია დენის ტარიფის გაზრდის გამო და  თვლის, რომ ხალხმა ქუჩაში  უნდა გააპროტესტოს სიღარიბე.

ასავალ-დასავალი

წითლები//არის თუ არა ეს მამუკა ხაზარაძის შურისძიება გიორგი გახარიას წინააღმდეგ?//იფიქრეთ ამაზე, ბატონო შინაგან საქმეთა მინისტრო და შესაძლოა, ძაღლის წელიწადში ძაღლის თავიც ამოთხაროთ! („ასავალ-დასავალი“)

ავტ. ჯაბა ხუბუა 

პუბლიკაციის ავტორი ვარაუდობს, რომ პოეტ ზვიად რატიანთან დაკავშირებული სკანდალი კარგად ორგანიზებული პროვოკაცია და იმ დაპირისპირების გამოძახილია, რომელიც მამუკა ხაზარაძესა და გიორგი გახარიას შორის წარმოიშვა ანაკლიის პორტთან დაკავშირებით გასულ წელს.  „პრემიერმა კვირიკაშვილმა გიორგი გახარიას დაავალა, რომ ეკონომიკის სამინისტროს ხაზარაძისათვის საინვესტიციო ვალდებულებებიც გადაევადებინა და სახელმწიფო ბიუჯეტიდან თანხა გადაერიცხა, მაგრამ გახარია, რომელსაც ზოგადად, პრინციპულ და სახელმწიფოებრივად მოაზროვნე ჩინოვნიკად ახასიათებენ, თავის პოზიციაზე ბოლომდე ვაჟკაცურად დადგა და ყაჩაღ-ბანკირ ხაზარაძეს ხუშტური არ აუსრულა... გახარია ბიძინა ივანიშვილის კადრად და მისი ნდობით აღჭურვილ პირად მოიაზრება, რაც კიდევ უფრო რეალურს ხდის იმის შესაძლებლობას, რომ შინაგან საქმეთა ახლადდანიშნული მინისტრი მალე შეიძლება მთავრობის მეთაური გახდეს... მამუკა ხაზარაძეს გიორგი გახარიაზე შურის საძიებლად რამდენიმე მიზეზი აქვს და ამიტომ, ლოგიკას მოკლებული ნამდვილად არ უნდა იყოს ის ვარაუდი, რომ „საბას“ პრემიის ლაურეატის ზვიად რატიანის გარშემო აგორებული სკანდალი, რომელიც პოლიციისა და შინაგან საქმეთა მინისტრის, გიორგი გახარიას დისკრედიტაციას ემსახურება, სწორედ ხაზარაძის მიერ არის ინსპირირებული“, - წერს ავტორი.

მამა დავითი: სამწუხაროდ ბილწსიტყვაობის ნიაღვარი პრემიერ-მინისტრის უცენზურო სკაბრეზმა დააგვირგვინა! („ასავალ-დასავალი“)

ავტ. ზაზა დავითაია 

მამა დავით ისაკაძე: „ - ბილწსიტყვაობა უმძიმესი ცოდვაა... ბოლო პერიოდში მართლაც ყველა ზღვარს გასცდა ბილწსიტყვაობის სიხშირე... კარგია, რომ მან [პრემიერმა] საჯაროდ მოიხადა ბოდიში, მაგრამ არანაკლებ დამნაშავედ მიმაჩნია ამ კონფლიქტში მონაწილე მეორე პიროვნება...  მინდა „ასავალ-დასავლის“ ფურცლებიდან მორწმუნე საზოგადოებას მოვუწოდო, არ დაიდონ ბილწსიტყვაობის ცოდვა და სინანულით განეწყონ, როცა თავიანთ მოძღვრებთან აღსარებების ჩასაბარებლად გაემართებიან“. 

კვირიკაშვილო, ნუ ასახიჩრებ ბავშვებს! („ასავალ-დასავალი“)

ავტ. ჯაბა ხუბუა 

„31-დან 2 იანვრის ჩათვლით საქართველოში საახალწლო პიროტექნიკით სხეულის დაზიანების 111 შემთხვევა დაფიქსირდა... ეს არის „სიკვდილის ბიზნესი“, რომელსაც კუდი სახელისუფლებო კლანებთან აქვს გადასკვნილი, რადგან საახალწლო პიროტექნიკის ასეთი მსხვილი პარტიების შემოტანას ეული და უპატრონო ბიზნესმენი ვერც შეძლებს და ვერც გაბედავს!... ყველა დახეიბრებული ბავშვი ამ ხელისუფლების სინდისზეა“.

ეს ერის გენოციდია!//ქართველ ხალხს ბანკების 10 მილიარდი ლარის ვალი აქვს! („ასავალ-დასავალი“)

ავტ. გიორგი გიგაური 

„საქართველოში ნახევარ მილიონზე მეტი მხოლოდ ვადაგადაცილებული მევალეა და ქართველ ხალხს 10 მილიარდი ლარის ვალი აქვს... ყველაფერ ამას მაფიის ბოსივით - კვირიკაშვილის მთავრობა უყურებს! „უყურებს“ ანუ ხეირობს!... რატომ აქამდე არ აღიკვეთა ქვეყანაში ეს საბანკო ყაჩაღობა და მიკროსაფინანსო ორგანიზაციების მეყასბეობა, პირდაპირ, დღისით-მზისით რომ ათლიან ბლაგვი სამართლებლით ხალხს ხორცს?... ზოგს ჰგონია გენოციდი მხოლოდ თოფითა და ბომბით ხალხის ამოჟლეტაა!“ 

პატრიარქის აღსაყდრების იუბილეზე გიგა ბოკერია კინაღამ თამადად დანიშნეს! („ასავალ-დასავალი“)

ავტ. დიტო ჩუბინიძე 

პუბლიკაციის მიხედვით, დეკემბრის თვეში გეგუთის კოლონიაში ეკლესიის საკურთხებლად ჩასული პატრიარქის თანამოსაყდრე, მეუფე შიო მუჯირი ქუთათელ-გაენათელმა მეუფე კალისტრატე მარგალიტაშვილმა ადგილზე არ დაუშვა და განუცხადა, რომ ქუთაისის ბატონ-პატრონი თავად იყო და მის გარეშე  ვერავითარი ტაძარი ვერ ეკურთხებოდა. „სენაკისა და ჩხოროწყუს მიტროპოლიტი მეუფე შიო (ელიზბარ მუჯირი) ნამდვილად გამორჩეული და ღირსეული საეკლესიო მოღვაწეა, მაგრამ ეკლესიაში მის უკან არავითარი გუნდი არ დგას და თუ სასწაული არ მოხდა, მცხეთის საპატრიარქო ტახტის დაკავება მას ძალიან გაუჭირდება! სწორედ ის დროა, როცა ქართულმა სახელმწიფომ უნდა ივარგოს და ეკლესიის საქმეებში ისე ჩაერიოს, როგორც ეს თავის დროზე დავით აღმაშენებელმა, გიორგი მწიგნობართუხუცესმა-ჭყონდიდელმა და არსენ იყალთოელმა მოიმოქმედეს, მაგრამ დღევანდელი საქართველოს უბედურების დაუშრეტელი სათავეც ხომ სწორედ ეს არის, რომ როგორი ქვაბ-ავაზაკებითაც ეკლესიაა გატენილი, ათჯერ უფრო უარესი ნაძირალებითა და დამთხვეულებით პარლამენტი და მთავრობაა სავსე!.. მართლა, ვინ უნდა აუწიოს მეუფე კალისტრატესა და მისთანებს ყური - პრემიერ-მინისტრმა, რომელიც მაზუთიანი „შოფერივით“ იგინება თუ პრეზიდენტმა, რომელიც ქართველ ერს დებილად აცხადებს?“ - წერს ავტორი. პუბლიკაციის ავტორი, ასევე აღნიშნავს, რომ 2017 წლის 25 დეკემბერს, პატრიარქის აღსარყდრების იუბილის აღსანიშნავ ღონისძიებაზე, ფუნიკულორზე იმყოფებოდნენ გიგა ბოკერია, დავით ბაქრაძე, კობა ნაყოფია. „ცეკას მდივნები, საქართველოს მმართველი გაქსუებული ბანკირები, ბანკირების შიკრიკი პრემიერ-მინისტრი კვირიკაშვილი, იეღოველების შპიონები, სააკაშვილის პირის ფარეში და დახლიდარი კობა ნაყოფია... ყველანი იქ იყვნენ და ერთად აღაპყრობდნენ ხელს პატრიარქის სადიდებლად!“ - აღნიშნავს ავტორი.

ირაკლი ნადარეიშვილი: სააკაშვილი უკვე მსჯავრდებულია!//პროკურორი ირაკლი ნადარეიშვილი და მოსამართლე გიორგი არევაძე ისტორიაში შევიდნენ - მათ მოხეტიალე დიქტატორი სააკაშვილი მსჯავრდებულად აქციეს! („ასავალ-დასავალი“)

ავტ. ზაზა დავითაია 

მიხეილ სააკაშვილის საქმის გამსვლელი პროკურორი ირაკლი ნადარეიშვილი აცხადებს, რომ სასამართლომ ობიექტური  გადაწყვეტილება მიიღო. მისი თქმით, „ყოფილი პრეზიდენტი პასუხისგებაში იმიტომ კი არ მიეცა, რომ კანონით მისთვის მინიჭებული უფლება გამოიყენა, არამედ იმისთვის, რომ მან საზარელ დანაშაულში მონაწილე მაღალი თანამდებობის პირებს პასუხისმგებლობა თავიდან აარიდა... ჩვენ დავადასტურეთ ის ეჭვები, რომელიც თავის დროზე სტრასბურგის სასამართლომ გამოთქვა... ეს პირველი გამამტყუნებელი განაჩენია. ამჟამად კიდევ 3 სხვადასხვა საქმეზე მიმდინარეობს სასამართლო განხილვები, სადაც ჯერ არ დამდგარა განაჩენი.“

მარგველაშვილი სააკაშვილის შესაწყალებლად ემზადება! („ასავალ-დასავალი“)

ავტ. ჯაბა ხუბუა 

„კარალევა მარგომ სააკაშვილის სახაზინო ადვოკატობა იკისრა!.. სააკაშვილის დასაცავად მარგველაშვილის ასეთი თავგამოდება შთაბეჭდილებას ტოვებს, რომ მოქმედი პრეზიდენტი ამთავითვე იმზადებს ნიადაგს ყოფილი პრეზიდენტის შესაწყალებლად... მარგველაშვილო, შენი პრეზიდენტობა დაიწვას, სადმე რომელიმე ქვეყნის სინამდვილეში ისეთი პრეცენდენტი თუ გეგულება, პრეზიდენტი მკვლელებს წინასწარ გარიგებოდა - ოღონდ ცოტა ხნით ჩასხედით ციხეში და უეჭველად შეგიწყალებთო...  მარგველაშვილს ეშინია, საკუთარი ცოლისძის - მძიმე დანაშაულისათვის მსჯავრდებული მიხეილ მგალობლიშვილის შეწყალების გამო კანონის წინაშე პასუხისმგებლობა არ მოუწიოს“, - წერს ავტორი.

მამუკა არეშიძე: საქართველო რადიკალი ისლამისტების განსაკუთრებული ინტერესების სფეროში შედის! („ასავალ-დასავალი“)

ავტ. ჯაბა ხუბუა 

მამუკა არეშიძე: „ - ჩემი ვარაუდით, ახმედ ჩატაევმა მოასწრო, საქართველოს ტერიტორიაზე საკმაოდ სერიოზული ვაჰაბიტური ქსელი შეექმნა, რომელიც ისლამური ხალიფატისა და ზოგადად, რადიკალური ისლამის გავლენის ქვეშ არის... ეს ქსელი პანკისის ხეობაზე ბევრად უფრო მეტად არის გაშლილი საქართველოს სხვადასხვა რეგიონში, მათ შორის, აჭარასა და ქვემო ქართლში, თბილისზე რომ აღარაფერი ვთქვათ... საქართველოს   მოქალაქე, მაგრამ დღეს დუბაიში მცხოვრები ცნობილი ვაჰაბიტი, რომლის ვინაობასაც ამ ეტაპზე საჯაროდ ვერ დავასახელებ, თბილისში ორ მოზრდილ ბაზრობას ფლობს, სადაც დასაქმებულ ჰყავს უამრავი ადამიანი საქართველოს აზერბაიჯანული სოფლებიდან...  ნამდვილად არ არის გამორიცხული, ტერორისტული თავდასხმები საქართველოში განთავსებულ საერთაშორისო წარმომადგენლობებზე, თუნდაც დასავლური ქვეყნების საელჩოებზე მოხდეს... მაჩალიკაშვილის გარშემო ატეხილი ხელოვნური აჟიოტაჟი ცალსახად ხელისუფლებისა და ქართული სპეცსამსახურების დისკრედიტაციას ისახავს მიზნად... ფაქტია, რომ ცალხელა და ცალფეხა კაცმა შეძლო ნატოს წევრი თურქეთის ტერიტორიაზე შესულიყო, იქედან კი საქართველოს საზღვრამდე მოსვლაც მოახერხა... ჩემი აზრით, ახმედ ჩატაევს როგორც თურქეთში, ისე საქართველოში გავლენიანი ხელშემწყობები ჰყავდა.“

საქართველო საკუთარი ჯარისკაცების სიცოცხლით ვაჭრობაში მსოფლიო ჩემპიონია! („ასავალ-დასავალი“)

ავტ. გიორგი გიგაური 

პუბლიკაციაში აღნიშნულია, რომ სამშვიდობო მისიებში გაგზავნილი ჯარისკაცების რაოდენობით საქართველო ლიდერებს შორისაა. სამშვიდობო მისიებში ყველაზე მეტი ჯარისკაცი აშშ-ს ჰყავს - 33500, მეორე ადგილზეა დიდი ბრიტანეთი - 5200 ჯარისკაცით, შემდეგ მოდიან: გერმანია - 2730, იტალია - 2019, იორდანია - 1066, რუმინეთი - 1021, პოლონეთი - 968, საქართველო - 805. „ქართველი მეომრები იმავე ავღანეთში რომელიმე წყნარ სანიტარულ ნაწილში კი არ  მსახურობენ, არამედ პირდაპირ „ავღანური“ ჯოჯოხეთის ეპიცენტრში არიან შეყრილები და იმიტომაც არის, რომ უკვე 30-ზე მეტი მათგანი ცინკის კუბოთი დაგვიბრუნეს სამშობლოში... ეს დანაშაულია ერის, ბერისა და ისტორიის წინაშე“, - წერს ავტორი. 

ახალი თაობა 

ლევან ალაფიშვილი: არ გამოვრიცხავ, სააკაშვილის ექსტრადირების პროცესი ხელახლა დაიწყოს (ახალი თაობა) 

ავტ.: ნათია ხურცილავა 

ინტერვიუ ლევან ალაფიშვილთან 

ლევან ალაფიშვილი მიხეილ სააკაშვილის საქმესთან დაკავშირებით გაკეთებულ მოსამართლის განმარტებას აფასებს. მისი თქმით, განმარტება იყო მოკლე და ორაზროვანი, რადგან ერთი მხრივ, საუბარი იყო იმაზე, რომ შეწყალება ექსკლუზიური უფლებაა, მეორე მხრივ კი, ხაზგასმით აღინიშნა, რომ თუ პრეზიდენტი ვინმეს შეწყალებას წინასწარ შეჰპირდა, ეს დანაშაულიაო.  ალაფიშვილის აზრით, თუკი მართლაც იყო ასეთი პირობა მიცემული, ფაქტზე მეტი მტკიცებულება უნდა არსებობდეს. 

„ექსკლუზიური უფლება სულაც არ გამორიცხავს შეცდომასაც, მაგრამ საქმე ის არის, რომ ეს არის ექსკლუზივი. მორჩა და დამთავრდა. თუკი ვამბობთ, რომ ამ საკითხზე მას არ ჰქონდა  ამის უფლება, მაშინ სწორედ ეს იქნება შერჩევითი სამართალი. თუკი ასე გავაგრძელებთ მსჯელობას, ეს ძალიან შორს წაგვიყვანს და მსგავსი პრეცედენტები ჩვენს ქვეყანას არაფერში გამოადგება“, - აცხადებს ალაფიშვილი. 

ანალიტიკოსი არ გამორიცხავს, რომ მიხეილ სააკაშვილის ექსტრადირების საკითხზე პროცედურები ხელახლა დაიწყოს და ეს შესაძლოა პოლიტიკური შეთანხმების საგანი გახდეს, რადგან საქართველოს ექსპრეზიდენტი უკრაინისთვის უკვე თავსატეხად იქცა და მისი პროცესებისგან ჩამოცილება სურთ. 

„პროკურორებს სააკაშვილის წინააღმდეგ წასვლა არ სურთ“ - კახა კუკავა: ისინი ქვეყანაში ცვლილებებს ელოდებიან (ახალი თაობა) 

ავტ.: ნონა ცაბაძე 

ინტერვიუ კახა კუკავასთან 

კახა კუკავა არ ეთანხმება მოსაზრებას, რომ მიხეილ სააკაშვილის საქმეზე გამოტანილი გადაწყვეტილება კონსტიტუციასთან წინააღმდეგობაში მოდის. „თავისუფალი საქართველოს“ ლიდერი ხელისუფლებას ადანაშაულებს იმაში, რომ საზოგადოებაში ის ინფორმაცია ვრცელდება, რაც ექსპრეზიდენტის მხარდამჭერებს აწყობთ. კუკავას განმარტებით, დანაშაულის ძირითადი ნაწილი ისაა, რომ მიხეილ სააკაშვილი ხელს აფარებდა მკვლელობაში მონაწილე პირებს და შეწყალებას წინასწარ ჰპირდებოდა. 

ოპოზიციის წარმომადგენელი ხაზს უსვამს, რომ სწორედ მკვლელებისთვის ხელის დაფარება და წინასწარი გარიგებაა მთავარი დანაშაული და პრეზიდენტს დამნაშავეები ახლობლობის ან ნათესავობის გამო რომ შეეწყალებინა, ეს მხოლოდ ამორალობა და პოლიტიკური შეცდომა იქნებოდა. 

ამის მიუხედავად, კახა კუკავა დარწმუნებულია, რომ მიხეილ სააკაშვილის საქმე პოლიტიკურად მოტივირებულია და საქმის განხილვა პოროშენკო-ივანიშვილის შეთანხმების ნაწილია. კუკავას განცხადებით, 2013 წლიდან დღემდე არაერთი მტკიცებულება არსებობდა სააკაშვილის საქმეებზე, თუმცა, პროცესი მხოლოდ მაშინ დაიწყო, როცა ამის საჭიროება უკრაინის ხელისუფლებამ დაინახა. ოპოზიციის წარმომადგენელი არც მიხეილ სააკაშვილის ექსტრადირების საკითხის ხელახლა გადახედვას გამორიცხავს, თუმცა, ფიქრობს, რომ ეს ვაშინგტონის გადასაწყვეტია და უკრაინა და საქართველო ამ ნაწილში მხოლოდ პაიკების როლს ასრულებენ. 

რესპონდენტი ინტერვიუში ყურადღებას ამახვილებს იმ ფაქტზე, რომ პროკურატურა საქმის რეალური მტკიცებულებების მოპოვებით დაინტერესებული არ ყოფილა. მისი თქმით, პროკურორი ნადარეიშვილი უხალისოდ აკეთებდა მიხეილ სააკაშვილის საქმეზე კომენტარს, რადგან პროკურორებს ექსპრეზიდენტის წინააღმდეგ წასვლა არ სურთ და ისინი ქვეყანაში ცვლილებებს ელოდებიან. 

„ახალ თაობასთან“ საუბრისას კახა კუკავა სანდრო გირგვლიანის მკვლელობაში  მონაწილედ „ქართულ ოცნებასაც“ მოიხსენიებს. მისი თქმით, ლევან მურუსიძის მაღალ თანამდებობაზე დანიშვნა გირგვლიანის საქმეში თანამონაწილეობის ტოლფასია და ბიძინა ივანიშვილი და მურუსიძე ამის გამო საბრალდებო სკამზე უნდა აღმოჩნდნენ. 

უკრაინაში ქართველ სამხედროებს ავიწროვებენ და დეპორტით ემუქრებიან - „ქართულმა ლეგიონმა“ საომარ მოქმედებებში მონაწილეობაზე უარი თქვა (ახალი თაობა) 

ავტ.: შორენა მარსაგიშვილი 

„ახალი თაობის“ ცნობით, უკრაინაში  „ქართული ლეგიონის“ წევრებს ავიწროვებენ და დეპორტით ემუქრებიან. სტატიაში განხილულია 16-17 დეკემბერს მომხდარი ინცინდენტი, რომლის დროსაც 11 ქართველი სამხედრო დაიჭრა. 16-17 დეკემბერს „ქართულ ლეგიონზე“, რომელიც 54-ე ბრიგადის ნაწილია, განხორციელდა თავდასხმა, რის შემდეგაც გაჩნდა ეჭვი, რომ ქართველების კოორდინატები რუსებს ვიღაცამ გამიზნულად მიაწოდა. აღსანიშნავია ისიც, რომ თავდასხმის შემდეგ შეტევაზე გადასვლის ბრძანება არა სრულიად 54-ე ბრიგადამ, არამედ მხოლოდ ქართველმა მებრძოლებმა მიიღეს. დაუდასტურებელი ინფორმაციით კი, ქართველებს რუსებთან ერთად უკრაინელებიც უტევდნენ ზურგიდან. 

მომხდარის შემდეგ „ქართული ლეგიონის“ წევრებმა ვითარების გარკვევამდე საომარ მოქმედებებში მონაწილეობაზე უარი თქვეს. 

სტატიაში ხაზგასმულია, რომ „ქართული ლეგიონის“ მეთაური მამუკა მამულაშვილი ბრალდებებს არა უკრაინის არმიას, არამედ უშუალოდ ბრიგადის ხელმძღვანელს უყენებს. მისი განცხადებით, 16-17 დეკემბერს ქართველი მეომრები, ფაქტობრივად, გამიზნულად გაწირეს, ახლა კი სამხედროებს ავიწროვებენ და დეპორტაციით ემუქრებიან. 

მამულაშვილი აცხადებს, რომ მომხდარის შესახებ ინფორმაცია უკრაინის არმიის ხელმძღვანელობასა და აშშ-ს საელჩოს მიაწოდეს და მათგან რეაგირებას ელოდებიან. 

„პანკისში სპეცსამსახურებმა შეცდომა დაუშვეს“ - ვახტანგ მაისაია: ხელისუფლებამ ბოდიში უნდა მოიხადოს და დამნაშავეები დასაჯოს (ახალი თაობა) 

ავტ.: გულიკო ბალაძე 

ინტერვიუ ვახტანგ მაისაიასთან 

ვახტანგ მაისაიას განცხადებით, პანკისში ჩატარებულ სპეცოპერაციასთან და მაჩალიკაშვილის ეპიზოდთან დაკავშირებით ბევრი კითხვა არსებობს, რომელსაც პასუხი ხელისუფლებამ აუცილებლად უნდა გასცეს. მისი თქმით, სუს-ის განმარტება და ნაჩვენები კადრები, რომ თემირლან მაჩალიკაშვილი ნამდვილად იცნობდა ტერორიზმში ბრალდებულებს, მყარ არგუმენტად ვერ გამოდგება, რადგან ნაცნობობა ტერორისტობას არ ნიშნავს. 

ანალიტიკოსი ფიქრობს, რომ თუკი სპეცოპერაციის ჩატარებისას შეცდომა იქნა დაშვებული, ხელისუფლებამ ბოდიში უნდა მოიხადოს და დამნაშავე დასაჯოს, რადგან დანაშაულის დაფარვა და მომხდარზე თვალის დახუჭვა ავტორიტარიზმისა და ტოტალიტარიზმის მახასიათებელია. 

რაზე გაურიგდა „ქართული ოცნება“ ასლან აბაშიძეს?  - ნატო იმნაძე: ნოდარ იმნაძის მკვლელობის საქმეს სტრასბურგში გავასაჩივრებ (ახალი თაობა) 

ავტ.: შორენა მარსაგიშვილი 

ეროვნული მოძრაობის ერთ-ერთი ლიდერის, ნოდარ იმნაძის შვილი, ნატო იმნაძე აცხადებს, რომ მამამისის მკვლელობის საქმეზე სასამართლომ პოლიტიკური გადაწყვეტილება მიიღო და „ქართული ოცნება“ ასლან აბაშიძეს გაურიგდა. ნატო იმნაძის განმარტებით, 4 იანვარს, ქუთაისის სააპელაციო სასამართლომ ასლან აბაშიძის საქმეზე ბათუმის საქალაქო სასამართლოს მიერ გამოტანილი გადაწყვეტილება უცვლელად დატოვა და ნოდარ იმნაძის მკვლელობის თაობაზე გააკეთა განმარტება, რომ დანაშაულის ხანდაზმულობის ვადა გასულია, რადგან ინცინდენტი 27 წლის წინ, 1991 წელს მოხდა. 

ნატო იმნაძე ამბობს, რომ ქართული სასამართლოს გადაწყვეტილებას არ შეეგუება და სარჩელს სტრასბურგის სასამართლოში შეიტანს, რადგან „ქართული ოცნება“ კრიმინალ ასლან აბაშიძეს ხელს აფარებს. 

ოპონენტები ხაჯიმბას სერიოზულ ბრალდებებს უყენებენ (ახალი თაობა) 

ავტ.: მარიამ მჭედლიშვილი 

სტატიის თანახმად, აფხაზეთის დე ფაქტო ლიდერ რაულ ხაჯიმბას ოპონენტები გიორგი ლუკავას შეწყალების გამო აკრიტიკებენ. საუბარია არაღიარებული სახელმწიფოს პრეზიდენტისთვის შეწყალების უფლებამოსილების ჩამორთმევაზეც. თავად ხაჯიმბა კი ოპონენტებს შეახსენებს, რომ გიორგი ლუკავას გათავისუფლება შეთანხმების საფუძველზე მოხდა, რადგან თბილისის მიერ კონტროლირებად ტერიტორიაზე არიან მძიმე დანაშაულში ეჭვმიტანილი აფხაზები, თანამშრომლობის გარეშე კი მათი გადმოცემა შეუძლებელია. 

საშობაო ეპისტოლე (ახალი თაობა) 

გამოცემა მკითხველს საშობაო ეპისტოლეს სთავაზობს. 

